
ЗАХИДАЛ 140

	 

	ИРЛАНДЫН ГОРМУЛЬ БА ШИН ФЕИН

	 

	1933 оны гуравдугаар сарын 9

	 

	Олон удаагийн зэвсэгт бослого, өлсгөлөн болон бусад гай гамшгаас болж Ирланд орон ядран туйлдсан учир тэд эрх чөлөө олох өөр арга зам сүвэгчлэх болжээ. Арван есдүгээр зууны хоёрдугаар хагаст английн парламентад сонгогдогчдын тоог нэмэгдүүлснээр доод танхимд Ирландын олон тооны үндэсний үзэлтнүүд сонгогдох болжээ. Тийм учраас ард түмэн Ирландыг чөлөөлөх талаар тэдгээр хүмүүс ямар нэгэн юм хийх байх хэмээн найдаж, зэвсэгт бослого гаргадаг байснаа болиод парламентын үйл ажиллагаанд анхаарал тавих болсон байв.

	Умардын Ольстерууд, бусад Ирландуудын хоорондын заагтай байдал улам ихэсжээ. Арьс өнгөний болон шашны талын санал зөрөлдөөн байсаар, бас тэдний хооронд эдийн засгийн зөрчил улам ихсэх болжээ. Ольстер Англи хийгээд Шотландын нэгэн адил аж үйлдвэржиж, фабрикийн том үйлдвэрлэлтэй болсон байв. Улс орны бусад хэсэг нэлэнхийдээ хөдөө аж ахуй зонхилж, хүн ам нь цөөрч, газар сайгүй ядуу зүдүү байдал, дундад эртний үе ноёрхон байв. Ирландыг хоёр хэсэг болгон хуваах гэсэн Английн хуучин бодлого маш амжилттай хэрэгжиж, харин ч түүнээс уламжлан гарч ирсэн бэрхшээлийг даван туулах гэж Англи өөрөө зүдрэхэд хүрчээ. Ирландыг чөлөөлөхөд Ольстер том саад тотгор болон хувирчээ. Ирландыг чөлөөлөхөд хүрвэл католик шашинт ядуу Ирландад залгиулахад хүрнэ гэж протестант шашинт баян Ольстер айж байжээ.

	Английн парламентын дотор болон Ирландад «гомруль» гэсэн нэгэн шинэ үг гарч иржээ. Одоо Ирландын тавих шаардлагыг гомруль буюу өөртөө засах эрх гэсэн үгээр илэрхийлэх болжээ. Тэр бол долоон зуун жилийн турш дэвшүүлэн тавьж ирсэн тусгаар тогтнох шаардлагаас огт ялгаатай, наагуур шаардлага байв. Тэрхүү шинэ шаардлага нь орон нутгийн ажил хэргийг авч хэлэлцэхэд ирланд дагалдах эрх бүхий парламенттай байх, харин английн парламент урьдын адил хэд хэдэн чухал асуудлын талаар хяналт тавьдаг байхад оршиж байв. Эрх чөлөө олж авах талаар урьд тавьж байсан шаардлагыг тийнхүү сулруулахыг олон ирланд хүн зөвшөөрөхгүй байлаа. Гэвч улс орон нь бослого тэмцэл хийснээс болж сульдсан байсан тул бослого гаргах гэсэн хэд хэдэн удаагийн амжилтгүй оролдлогод оролцохоос татгалзах болсон байна. Английн парламентын доод танхимын нэг гишүүн нь ирландын Чарлз Стюарт Парнелл гэгч хүн байлаа. Английн консерваторууд ба либералуудын аль ч нам Ирландын асуудлыг огтхон ч анхаарч үзэхгүй байсан тул Парнелл парламентын ёсорхсон үйл ажиллагаанд саад хийхээр шийджээ. Тэрээр парламентын бусад хэд хэдэн ирланд гишүүдтэй хамтран парламентын ажлыг удаашруулах зорилгоор удтал үг хэлэх тактикийн бусад арга саам хэрэглэх зэргээр саатуулах ажиллагаа явуулж эхэлжээ. Англичууд тэр тактикийг нь ихээхэн зэмлэн буруушааж, түүнийг парламентын биш, ёсноос гажсан үйлдэл хэмээн шүүмжилж байв. Гэвч Парнелл тэр шүүмжлэлд автсангүй, тэрээр англичуудын зохиосон журам дэглэмд нийцүүлэн парламентын ёсорхог ажиллагааг дагалдах гэж парламентад ороогүй ажээ. Тэр Ирландад үйлчлэх гэж парламентад орсон бөгөөд хэрэв түүнийг жирийн аргаар хэрэгжүүлж болохгүй бол тогтсон хэм хэмжээг зөрчих эрхтэй гэж өөрийгөө үзэж байлаа. Тэгээд тэр ямар боловч Ирландын асуудалд анхаарлыг нь хандуулж чадсан байна.

	Парнелл английн парламент дахь Ирландын гомруль намын удирдагч болж, тэр нам английн хуучин хоёр намд ямагт яршиг төвөг учруулжээ. Хэрэв тэр хоёр намын хүн харьцангуй тэнцүү байдалтай байвал ирландын гомрулийн талынхан хоёр намын аль талд нь ч ашигтайгаар тэнцвэрийг нь алдагдуулж чаддаг байв. Тийм аргаар ирландын асуудлыг ямагт тэргүүн ээлжид гаргаж тавьдаг болсон байлаа. Эцсийн эцэст Гладстон Ирландад гомруль тогтоохыг зөвшөөрч, 1886 онд гомрулийн тухай хуулийг доод танхимд оруулан хэлэлцүүлсэн ажээ. Уг хуульд зааснаар маш хязгаарлагдмал өөртөө засах эрх олгох болсон боловч тийм арга хэмжээ хүртэл маш их эсэргүүцэлтэй тулгарчээ. Консерваторууд бол ерөөсөө түүнийг бүхэлд нь эсэргүүцэж байв. Гладстоны өөрийнх нь либерал намынханд хүртэл уг хууль санаанд нь таараагүй учир нам нь хоёр хуваагдаж, нэг хэсэг нь хэрэг дээрээ консерваторуудтай нэгдсэн байв. Тэд Ирландтай холбоо тогтоохын төлөө байсан учраас тэднийг «юнионистууд» хэмээн нэрлэжээ. Тийнхүү гомрулийн тухай хууль балран унаж, Гладстон ч түүний хамт унасан ажээ.

	Түүнээс хойш долоон жил өнгөрсний дараа Гладстон наян дөрвөн настайдаа дахин ерөнхий сайд болжээ. Тэрээр 1893 онд гомрулийн тухай хоёр дахь хуулиа хэлэлцүүлж, энэ удаад уг хуулийг өчүүхэн олонхын саналаар доод танхим баталсан байлаа. Гэвч хуулийн ямар ч төсөл жинхэнэ хууль болохын тулд заавал лордуудын танхимаар батлагдах ёстой бөгөөд гэтэл лордуудын танхим гэдэг бол тэр аяараа консерваторууд, харгис үзэлтнүүд байв. Түүнийг сонгодоггүй байлаа. Тэр бол том газрын өмчтөн хийгээд зарим дээд хамба лам нарын үе залгамжилсан хурлын төлөөлөгчид байсан юм. Тэгээд лордуудын танхим доод танхимын баталсан гомрулийн тухай хуулийг няцаажээ.

	Тийнхүү парламентын шугамаар тавьсан чармайлт хүртэл Ирландын хүссэн үр дүнд хүрээгүй байна. Тэглээ ч гэсэн Ирландын үндэсний нам (буюу гомрулийн нам) амжилт олж болно гэдэгт итгэн парламентын дотор үйл ажиллагаагаа явуулсаар, Ирландын ард түмний итгэлийг ч хүлээсээр байжээ. Гэвч тэр аргад итгэл алдсан хүмүүс английн парламентын дотор ч байсан ажээ. Олон Ирланд хүн жинхэнэ үгийнх нь явцуу утгаар улс төрийн бодлогыг эсэргүүцэж, соёлын ба эдийн засгийн үйл ажиллагаанд хүчээ зориулжээ. Хорьдугаар зууны эхээр Ирландад соёлын сэргэн мандалт эхэлж, тухайлбал Ирландын өрнөд тойргуудаар ихэд дэлгэрсэн тус орны эртний хэл болох гэль хэлийг сэргээн хөгжүүлэх талаар ихэд чармайлт тавих болжээ. Тэрхүү кельт хэл бол утга зохиолын баялаг сантай боловч английн зуун жилийн ноёрхлын хугацаанд түүнийг хотуудаас шахан гаргаж, улмаар тэр хэл мартагдсан байв. Ирланд орон зөвхөн өөрсдийн үндсэн хэлээр л дамжин оюун санаа, эртийнхээ соёлыг хадгалж чадна гэж Ирландын үндэсний үзэлтнүүд үзэж байсан учир тэд уг хэлийг өрнөдийн тосгонуудаас гаргаж ирж, амьд хэл болгон хувиргахын төлөө бүх хүч чармайлтаа дайчлах болсон байв. Тийм зорилгоор ч Гэлийн холбоо байгуулж байжээ. Газар бүхэнд, ялангуяа хараат бүх оронд тэр улс орны хэл л үндэсний хөдөлгөөний үндэс суурь болж байдаг билээ. Гадаад хэлэнд суурилах гэсэн ямар ч хөдөлгөөн олон түмэнд таалагдаж, үндэс суурьтай болж чадахгүй юм. Ирландад англи хэлийг гадаад хэл гэж үзэхэд бэрхтэй билээ. Бараг хүн бүхэн англи хэл мэддэг, англи хэлээр ярьдаг бөгөөд тэгэхдээ гэль хэлнээс илүү мэддэг байсан нь маргаангүй юм. Тэглээ ч гэсэн Ирландын үндэсний үзэлтнүүд эртийнхээ соёлоос тасарчихгүйн тулд гэль хэлийг бүрэн сэргээх нь зүйтэй хэмээн үзэж байв.

	Тийнхүү Ирландууд хүч чадалтай байхын эх булаг нь гадна биш дотоодод байгаа гэдгийг ухааран байлаа. Парламентын үйл ажиллагаанд бүр цэвэр улс төрийн цөхрөнгөө барсан байдал бий болж, түүнээс уламжлан илүү бат бэх үндэс дээр улс үндсээ төвхнүүлэх оролдлого хийх болжээ. Хорьдугаар зууны эхэн үеийн шинэ Ирланд орон хуучнаасаа эрс өөр болж, миний дээр ярьсан утга зохиол, соёлын талаар ч, хоршооллын үндсэн дээр тариачдыг зохион байгуулах гэсэн оролдлого амжилттай хийгдэж байсан эдийн засгийн талаар ч сэргэн мандах чиглэл бүх талаар ажиглагдах болсон байв.

	Тэгэхдээ л тэр бүхний цаана эрх чөлөөтэй болох гэсэн үнэн хүслэн оршиж, хэдийгээр английн парламент дахь Ирландын үндэсний нам Ирландын ард түмний итгэлийг хүлээж чадсан мэт байсан боловч түүнд итгэх явдал эргэлзээтэй асуудал болсон байв. Түүнийг зөвхөн үг хэлэх явдлыг шохоорхон, ямар нэгэн хүчрэхгүй юмаар хөөцөлдөгч улс төрийн бодлоготны байгууллага мэтээр үзэх болсон байлаа. Хуучин феничүүд хийгээд эрх чөлөөний төлөө тэмцэгч бусад хүмүүс тэдгээр парламентын гишүүд болон тэдний гомрульд хэзээ ч итгэдэггүй байсан нь мэдээж юм. Залуу Ирландууд ч одоо түүнээс хөндийрөх болжээ. Өөрөө өөрийгөө аврах гэсэн үзэл санаа агаарт дүүжлэгдэж, яагаад түүнийг улс төрийн бодлогод хэрэглэж болдоггүй билээ? гэсэн асуулт тавигдаж байв.

	Хүмүүсийн оюун ухаанд зэвсэгт бослогын тухай үзэл санаа дахин эргэлдэх болсон байна. Гэвч тийм байдлаар ажиллах гэсэн хүслэн нь шинэ маягаар илрэх болжээ. Залуу Ирланд Артур Гриффт гэгч хүн Шин фейн буюу «бид өөрсдөө» гэсэн утгатай шинэ бодлого явуулахыг номлохоор шийджээ.

	Энэ бол түүний цаана оршин байгаа бодлогыг төлөөлсөн уг байв. Ирланд орон Англиас тусламж, өршөөл хайх биш, харин өөрөө өөртөө найдах нь зөв гэж Шинфейнчууд үзэж, тэд улс үндэстнийхээ хүчирхэг байдлыг дотоодынхоо хүчинд тулгуурлахыг хичээж байжээ. Тэд гэль хэл ба соёлыг сэргээн мандуулах хөдөлгөөнийг дэмжиж байв. Улс төрийн бодлогын талаар гэвэл тэд тэр үед парламентаас авч явуулж байсан ямар ч үр ашиггүй үйл ажиллагааг эсэргүүцэж байв. Үүний хамт тэд бас зэвсэгт бослого гаргахыг бодитой биш зүйл гэж үзэж байжээ. Тэд английн парламентын үйл ажиллагааг эсэргүүцэн, английн засгийн газартай хамтран ажиллахаас өвөрмөц маягаар татгалзах замаар «шуудхан ажиллах» явдлыг сурталчлах болжээ. Артур Гриффит идэвхгүй эсэргүүцэл үзүүлэх бодлого явуулснаар яагаа ч үгүй эрт амжилтад хүрсэн Унгарын жишээг зааж, Англиар буулт хийлгүүлэхийн тулд тийм бодлого явуулахыг уриалж байжээ.

	Сүүлийн арван гурван жилийн турш бид Энэтхэгт янз бүрийн хэлбэрээр хамтран ажиллахаас татгалзаж байсан билээ. Ирландын тэр туршлагыг манайхныхтай жишихэд сонин юм. Манай хөдөлгөөн бол хүч үл хэрэглэх явдлаас татгалзахыг үндэс болгож байсныг дэлхий дахин мэдэх билээ. Харин Ирландад бол тийм үндэс буюу зарчим байгаагүй боловч хамтран ажиллахаас татгалзах бодлогынх нь хүч идэвхгүй эсэргүүцэл үзүүлэх явдалд байх байв. Хийх тэмцэл нь уг чанартаа энх тайван шинжтэй байх ёстой байлаа.

	Шин фейний үзэл санаа яваандаа Ирландын залуучуудын дотор дэлгэрэх болсон байна. Тэд Ирландад гэнэтийн түймэр дэгдээсэн ажил ч хийсэнгүй. Ялангуяа 1906 онд либерал нам асар олонх болж засгийн эрхэнд орсны дараа парламентад итгэх болсон хүн ч олон байлаа. Либералууд хэдийгээр доод танхимд олонх болж байсан ч гэсэн лордуудын танхимд тогтвортой олонх болж байсан консерваторууд ба юнионистуудтай мөргөлдөх болж, төдхөн хоёр танхимын хооронд мөргөлдөөн гарчээ. Уг мөргөлдөөний дүнд лордуудын танхимын эрх мэдэл хязгаарлагдсан байна. Хэрэв лордуудын танхимын эсэргүүцэн байсан хуулийн төслийг доод танхим дараалсан гурван удаагийнхаа чуулганаар баталсан байвал санхүүгийн асуудлуудыг шийдвэрлэхэд лордуудын танхимын оролцоог няцаах эрхтэй байв. Тийнхүү либералууд 1911 онд батлагдсан парламентын тухай хуулийн дагуу лордуудын танхимыг үлэмж сулруулж чадсан байна. Тэглээ ч гэсэн лордууд асуудлыг шийдэх явдлыг саатуулах, хойшлуулах ихээхэн эрхтэн байлаа.

	Либералууд лордуудын танхимаас үзүүлэх эсэргүүцлийн хариу болгон гомрулийн тухай гурав дахь удаагийн хуулийн төслийг хэлэлцүүлж, 1913 онд доод танхимаар батлуулжээ. Үнэхээр ч лордууд түүнийг эсэргүүцсэн учир доод танхим удтал хуралдан уг хуулийн төслийг гурван удаагийнхаа чуулганаар дахин баталсан байна. Тэгээд тэр нь 1914 онд хууль болон батлагдаж, Ольстерийг оролцуулан нийт Ирланд даяар дагаж мөрдөх болсон байв.

	Тийнхүү эцсийн эцэст Ирланд орон гомруль эрхтэй болсон мэт байсан боловч... «гагжаатай» олон саад байсаар байлаа! 1912 ба 1913 онуудад парламентад гомрулийн тухай асуудлаар маргаан байх хооронд умард Ирландад хачин явдал болжээ. Ольстерийн удирдагчид гомрулийг батлахаас татгалзаж байгаа ба түүнийг хууль болгон баталлаа ч гэсэн эсэргүүцэх болно гэдгээ мэдэгдсэн байв. Тэд бослого гаргахаар тохиролцож, түүнд бэлтгэх болжээ. Гомрулийн эсрэг тэмцэхийн тулд гадаадын орноос (тэр нь Герман байсан нь мэдээж хэрэг) тусламж гуйхаас ч буцахгүй гэдгээ тэд хэлж байлаа. Тэр бол илэрхий урвасан хэрэг байв. Английн консерватив намын удирдагчид уг самуун дэгдээгчдийн хөдөлгөөнийг талархан үзэж, олон хүн түүнд тусалж байсан нь сонин юм шүү. Баян консерватив ангийнхнаас Ольстерт их хэмжээний мөнгө илгээж байлаа. Дээд ангийнхан гэгчид буюу эрх баригч ангийнхан бүхэл бүтнээрээ Ольстерийн талд байсан нь тодорхой харагдаж, тэдгээр ангийнхнаас гаралтай армийн олон офицерууд ч тэдний талд байв. Ольстерт хилийн худалдааны шугамаар зэвсэг илгээж, сайн дурынхныг илэрхий сургуулилан байжээ. Түр засгийн газар ч байгуулж, тэр нь нөхцөл бүрдмэгц ажил хэргийг гартаа авах ёстой байв. Хожим нь Биркенхэд лорд болж, Энэтхэгийн хэрэг эрхлэх сайд болон бусад өндөр албан тушаалд томилогдож байсан парламентын консерватив намын нэрт гишүүн Ф.Э.Смит Ольстерийн «самуун дэгдээгчдийн» нэг удирдагч байсныг тэмдэглэлтэй.

	Самуун дэгдээх нь түүхэнд ямагт гардаг үзэгдэл бөгөөд Ирландад бүр ч их гарч байжээ. Тэгэхдээ энэ удаагийн Ольстерт гаргахаар бэлтгэн байсан самуун онцгой анхаарал татаж байгаа юм, учир нь үндсэн хууль болон консерватив ёсыг баримталдгаараа гайхуулан байсан чухамхүү тэр нам уг самууны цаана зогсож байв. Тэр бол «хууль ёс, дэг журам» гэж уйгагүй чалчиж, хууль ёс, дэг журам зөрчигчдийг хатуу цээрлүүлэн шийтгэх хэрэгтэй гэж байсан чухам тэр нам байлаа. Тэгсэн атлаа энэ намын нэрт зүтгэлтнүүд урван тэрслэхийг илэрхий уриалан зэвсэгт үймээн гаргахаар бэлтгэж, түүний жирийн гишүүд мөнгөөр туслан тэтгэж байжээ! Гаргахаар бэлтгэж байсан бослого нь тэр үед гомрулийн тухай хуулийн төслийг хэлэлцэн, хожим нь сайшаасан парламентын нэр хүндийн эсрэг чиглэсэн байсан нь сонин хэрэг билээ. Тийнхүү босогчид англичуудын бахархал болгодог байсан хууль ёс хийгээд үндсэн хуулийн үйл ажиллагаанд итгэх итгэлийг өчүүхэн ч үл хайхран ардчиллын уг үндсийн эсрэг дайран давшилж байжээ.

	1912—1914 онд Ольстерт болсон үймээн нь тийнхүү тэдний санаархал, гоё үгийг илчилж, засгийн газар хийгээд орчин үеийн ардчиллын жинхэнэ мөн чанарыг нийтэд илчлэн харуулжээ. Тэр үе хүртэл «хууль ёс, дэг журам» гэдэг эрх баригч ангийн эрх дарх, ашиг тусыг дагаж мөрдөнө гэсэн үг байсан тул тэдний санаанд нийцэж байв. Ардчилал тэрхүү эрх дарх, эрх ашигт халдаагүй байсан цагт түүнийг хүлцэн тэвчсээр байжээ. Харин хэн нэгэн хүн тэрхүү эрх дархад халдмагц эрх баригч анги даруй тэмцэж эхэлдэг байна. Тийм болохоор «хууль ёс, дэг журам» гэдэг бол зөвхөн тэдгээр ангийн эрх ашгийг хамгаалсан гоё сайхан үг байв. Английн засгийн газар хэрэг дээрээ ангич засгийн газар байсныг энэ явдал тодорхой харуулж парламентын дотор олонх нь түүний эсрэг байлаа ч гэсэн засгийн газар түүнийг дорхноо дарж чадаж байв .Хэрэв олонх нь социалист хууль ёс тогтоож, эрх баригч ангиудын эрх дархыг хасах гэвэл тэд ардчилсан бүх зарчмыг үл харгалзан түүний эсрэг босон тэмцэх байсан. Энэ бол бүх оронд хамаарах зүйл тул үүнийг тун сайн санаж авах нь чухал. Гэтэл бид өндөр дуугаар хэлсэн гоё сайхан үгэнд хууртаад энэхүү бодит үнэнийг умартах явдал их байдаг шүү. Энэ утгаар үзвэл ямагт төрийн эргэлт болж байдаг өмнөд америкийн ямар нэгэн бүгд найрамдах улс хийгээд тогтвортой засгийн газар бүхий Английн хооронд ямар ч ялгаа байхгүй юм. Тогтвортой байдаг нь эрх баригч ангиуд сайтар бэхжиж авсан, одоохондоо түүнийг зайлуулчих өөр хүчтэй анги байхгүй байгаатай холбоотой юм. 1911 онд тэдний нэг түшиг болсон лордуудын танхим сулраад ирмэгц тэд айн балмагдаж, Ольстерээр шалтаг болгон бослого гаргасан байв.

	«Хууль ёс, дэг журам» гэдэг шидэт үгийг бид Энэтхэгт өдөр бүр, өдөрт олон удаа дуулж сонсож байдаг билээ. Тийм учраас чухам түүний утга санаа юу болохыг сайн ойлгосон байх нь чухал юм. Түүнчлэн манайханд байгаа төлөөний сайдуудын нэг болох Энэтхэгийн хэрэг эрхэлсэн сайд (лорд Биркенхэд) Ольстерийн бослогыг удирдаж байсныг бид санаж авах нь чухал билээ.

	Тийнхүү Ольстер бослого гаргахын тулд зэвсэг, сайн дурын цэрэг бэлтгэн байхад засгийн газар түүнийг сэтгэл амарлингуй ажиж суужээ. Тэр явдлыг хааж хориглосон ямар ч тушаал шийдвэр гаргахгүй байв! Хэсэг хугацаа өнгөрсний дараа Ирландын бусад хэсэг нийтээрээ Ольстерийг дуурайн «үндэсний сайн дурын цэрэг» зохион байгуулж эхэлж, тэгэхдээ тэр нь гомрулийг хамгаалах, хэрэв шаардлага гарвал Ольстерийн эсрэг тэмцэх зорилготой байлаа. Тийнхүү Ирландад өрсөлдөн тэмцэлдэгч хоёр арми бий болжээ. Британийн эрх баригчид Ольстерт бослого гаргах ёстой сайн дурынхныг зэвсэглэж байгааг сэм харж байсан мөртөө «үндэсний сайн дурын цэрэг» гомрулийн тухай хуулийн төслийн эсрэг тэмцээгүй байхад нь хүртэл түүнийг хориглох тухай яриа үүсэхэд сонороор хүлээн авч байсан нь хачирхалтай билээ.

	Ингэж Ирландад сайн дурынхны хоёр корпус мөргөлдөх нь зайлшгүй болж, хэрэв тэгвэл иргэний дайн болно гэсэн үг байв. Гэвч яг тэр үеэр 1914 оны найм дугаар сард бүр ч том дайн болох дэлхийн дайн эхэлж, түүнээс болж бусад бүх юм тоогдохыг больжээ. Гомрулийг хууль ёсоор баталсан боловч түүнийг дайн дуустал мөрдлөг болгохгүйгээр тохиролцсон ажээ! Тийнхүү гомруль урьдын адил биелэгдэлгүй өнгөрсөн бөгөөд дайн дуусах хооронд Ирландад ч олон юм болж өнгөрчээ.

	Би дэлхийн дайн эхлэх хүртэлх янз бүрийн орны түүхийг товч тайлбарлаж ярилаа. Бид түүнийг Ирланд хүртэл ярилаа, одоо ингээд цэглэе. Харин би энэ захидлаа дуусгахын өмнө чамд бас нэг зүйлийг хэлэх учиртай байна. Ольстерийн бослогын удирдагчдыг уг үйл ажиллагааных нь төлөө шийтгэхийн оронд кабинетын сайд хийгээд британийн засгийн газрын байгууллагын өндөр албан тушаалд томилон шагнаж байжээ.

	 

	 

	 


“Жавахарлал Неру : Ертөнцийн түүхийг сөхөн үзвэл  ˗ II” номын ГАРЧИГ

	 

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

